
FÓTBÓLTUR

KÍ - 07Vestur 0-2 (0-0)
0-1: Holgar Durhuus 62.
0-2: Holgar Durhuus 72.

EB/Streymur - HB 4-2 (2-1)
1-0: Andras Olsen 19.
2-0: Leif Niclasen 30.
2-1: Adrian Justinussen 41.
3-1: Sjúrður Jacobsen 63.
4-1: Leif Niclasen 81.
4-2: Símin Hansen 86.

Giza/Hoyvík - Víkingur 3-0 (0-0)
1-0: Bjartur Kjærbo 54.
2-0: Bjartur Kjærbo 78.
3-0: Bjartur Kjærbo 79.

AB - NSÍ 2-3 (2-1)
1-0: Hugin á Borg Ferber 23.
1-1: Andri Benjaminsen 31.
2-1: Hugin á Borg Ferber 43.
2-2: Jann Benjaminsen 73.
2-3: Aron Knudsen 81.
Reytt kort: Magnus Pauli Sørensen, 
NSÍ, 85. (beinleiðis reytt)

FC Suðuroy - B71 4-0 (2-0)
1-0: Búi Egilsson 9.
2-0: Teitur K. Mortensen 22.
3-0: Mamuka Toronjadze 46.
4-0: Heri Kjærbo 65.

1. Deild støðan
NR. 	 LIÐ	 DYSTIR	 VUNNI	 JAVNT	 TAPT	 + MÁL	 - MÁL	 +/-	 STIG

1	 FC Suðuroy	 1	 1	 0	 0	 4	 0	 +4	 3 
2	 Giza/Hoyvík	 1	 1	 0	 0	 3	 0	 +3	 3
3	 EB/Streymur	 1	 1	 0	 0	 4	 2	 +2	 3 
4	 07 Vestur	 1	 1	 0	 0	 2	 0	 +2	 3
5	 NSÍ II	 1	 1	 0	 0	 3	 2	 +1	 3 
6	 AB II	 1	 0	 0	 1	 2	 3	 -1	 0
7	 HB II	 1	 0	 0	 1	 2	 4	 -2	 0 
8	 KÍ II	 1	 0	 0	 1	 0	 2	 -2	 0
9	 Víkingur II	 1	 0	 0	 1	 0	 3	 -3	 0 
10	 B71	 1	 0	 0	 1	 0	 4	 -4	 0

HOYVÍK LEGÐI BRAGDLIGA FYRI
Bjartur Kjærbo skoraði hattrikk, og Holgar Durhuus og Leif Niclasen skoraðu 

tvær ferðir í part, tá ið favorittarnir vunnu fulla úrtøku

Jóannes Hansen

Spurningurin, um tað skulu 
vera átta, tíggju ella tólv feløg 
í fremstu fótbóltsdeildini, 
verður viðgjørdur í FSF, sum 
hevur heitt á feløgini um at 
siga sína hugsan í hesum 
sambandi.

Niðurstøðan fer at hava 
týdning fyri, um nakað ella 
hvussu nógv av teimum, 
sum nú spæla í næstfremstu 
deildini, næsta kappingarár 
skulu spæla í bestu deildini.

Leygardagin var fyrsta 
umfar í fyrstu deild. Fimm lið 
hava møguleika at flyta upp. 
Innanhýsis uppgerð millum 
tvey teirra – FC Suðuroy og 
B71 – var á Vágseiði, og har 
var eingin ivi. FC Suðuroy 
við nógv av somu manning 
sum í fjør vann sannførandi  
ímóti sandoyingunum, sum 
í ávísan mun hava verið 
noyddir at manna seg av 
nýggjum.

07 Vestur var í Klaksvík, 
har heimaliðið helt tørn, inn­
til miðskeiðis í seinna hálv­
leiki. Tá skoraði liðformað­
urin Holgar Durhuus tvær 
ferðir. Á 07Vestur liðnum 
vóru fýra spælarar, sum ikki 
hava verið á liðnum áður: 39 
ára gamli Ivan Stojkovic, sum 
í nógv ár hevur verið í TB, 
vardi málið, Martin Tausen, 
sum eisini hevur spælt við 
TB, var á miðvøllinum, og 
so vóru tað útlendsku fram­
rættaðu Søren Nielsen úr 
Danmark og Solomon Kwao 
úr Ghana.

Síðani 2001 og fram til 
í fjør var fótbóltur í bestu 
deildini í Sundalagnum. Nú 
er setningurin at endurvinna 
plássið í fremstu røð. Fyrsta 
royndin eydnaðist væl, tí 
EB/Streymur vann 4-2 á 
teimum næstbestu hjá HB. 
Veteranurin Leif Niclasen 
var tvífaldur málskjútti.

Mest sum allir spælarar­
nir eru uppvaksnir í felag­
num, og teir flestu vóru við í 
fjør. Merkisvert var, at Marni 

Djurhuus, sum í fjør spældi 
lítið, aftur var á liðnum.

Í hondbólti gongur strúk­
andi hjá hoyvíkingum. Eingin 
fótbóltsvøllur er í Hoyvík. 
Fótbóltsfelagið eitur Giza/
Hoyvík. Heimavøllurin er 
niðari vøllur í Gundadali, og 
málið er eftir uppflytingina í 
fjør at fóta sær í næstbestu 
deildini.

Fyrsta royndin endaði við 
3-0 sigri á teimum næstbestu 
hjá Víkingi. Bjartur Kjærbo, 
sum hevur verið í AB, skoraði 
í seinna hálvleiki øll málini.

Giza/Hoyvík formaðurin 
Kenneth Hovgaard Djurhuus 
vil ikki tosa um møguleikar­
nar at flyta upp í bestu deild­
ina:

– Málið er at fóta okkum 
í fyrstu deild. Hvat tað kann 
enda við, fáa vit at síggja, 
men vit fokusera á næsta 
dyst. Vit hava arbeitt miðvíst 
við at fáa nýggjar spælarar 
aftrat, sum passa til tað, sum 
vit ætla okkum. Tað hevur 
riggað væl. Eitt nú sást ímóti 
Víkingi, at tað er fongur í 
Karl Martin Danielsen, sum 
hevur spælt í B36 í nógv ár, 
og Mikkjali Hentze, sum hev­
ur verið í fleiri feløgum. Men 
talan var um gott liðavrik, 
sigur Giza/Hoyvík formað­
urin.

Á Argjum vóru teir næst­
bestu hjá AB tvær ferðir 
frammanfyri ímóti teim­
um næstbestu hjá NSÍ. Í 
báðum førum var Hugin á 
Borg Ferber málskjútti. NSÍ 
javnaði tvær ferðir – tvey 
Benjaminsen mál – og niggju 
minuttir undan dystarloki 
skoraði Aron Knudsen NSÍ 
sigursmálið.

